
					Այս էջը սրբագրված է
Ըստ այդմ, Հայկական հարցի հնարավոր լուծում է խնդրո առարկա 
տարածքին որոշակի նոր կարգավիճակ շնորհելը տարածքային վարձակալության (territorial lease) ճանապարհով. Հայաստանի Հանրապետության de jure իրավատիրությունը կհամադրվի
Թուրքիայի Հանրապետության de facto տնօրինման հետ:

Այսինքն՝.

Ա. Թուրքիայի Հանրապետությունը ՀՀ-ից միջազգային երաշխիքներ պարունակող երկկողմ պայմանագրի հիման վրա և ողջամիտ
վարձավճարով[1] վարձակալում է «Վիլսոնյան Հայաստանը»: Նշյալ
պայմանագիրը և կից համաձայնագրերը ամրագրում են կողմերի
իրավունքներն ու պարտականությունները, ինչպես նաև միջազգային
կառույցների և շահագրգիռ երկրների մասնակցության ձևն ու
ընդգրկվածության ծավալը խնդրո առարկա տարածքում: Վարձավճարի 
չափը, վճարման ձևն ու պարբերականությունը որոշվում է
համապատասխան համաձայնագրով:

Բ. Թուրքիայի և Հայաստանի քաղաքացիները, անկախ բնակության 
վայրից, պահպանում են իրենց քաղաքացիությունը, օգտվում են
այդ քաղաքացիության ընձեռած բոլոր իրավունքներից, կատարում են
իրենց քաղաքացիական պարտականությունները: Երկու երկրի բոլոր
քաղաքացիները ստանում են տարածքում ազատ տեղաշարժի, բեռնափոխադրման, բնակության և տնտեսական գործունեություն 
ծավալելու ազատ ու անկաշկանդ իրավունք: Տարածքում գործունեություն
ծավալած ընկերությունները և անձինք, բացի տեղական հարկերից և
վճարներից, համապատասխան օրենսդրությամբ նախատեսած չափով 
հարկեր են վճարում՝ ըստ գրանցման վայրի և քաղաքացիության:

Գ. Երրորդ երկրների տարանցիկ փոխադրումներից (ներառյալ
նավթամուղներից և գազամուղներից) ստացած եկամուտները գնում
են տեղական ենթակառուցվածքների (ճանապարհներ, երկաթուղիներ, 
ընդհանուր օգտագործման հանրային տարածքներ)
բարեկարգմանը և զարգացմանը:


	↑ Ողջամիտ կարելի է համարել Թուրքիայի Հանրապետության ՀՆԱ-ի 1%-ին համարժեք
վճարը՝ տարեկան 8.6 մլրդ ԱՄՆ դոլար, քանի որ այդ տարածքը կազմում է Թուրքիայի
կողմից վերահսկվող տարածքի գրեթե 13%-ը (ավելի քան 100 հազ. քկմ) և այնտեղ ապրում է Թուրքիայի բնակչության ավելի քան 8%-ը (մոտավորապես 5.6 մլն մարդ): Վերոհիշյալի մեջ չեն հաշվարկված նախկին Ռուսական Կայսրության և Հայաստանի Հանրապետության (1878-1918/20թթ.) Կարսի մարզի, Բաթումի մարզի հարավային հատվածի և
Սուրմալուի գավառի տարածքները, քանի որ դրա համար առաջարկվում է այլ լուծում:

Ստացված է «https://hy.wikisource.org/w/index.php?title=Էջ:Hayrenatirutyun_Armenian_2012.pdf/186&oldid=140842» էջից

		 Այս էջը վերջին անգամ փոփոխվել է 19 Ապրիլի 2017-ի ժամը 11:21-ին:
	Տեքստը հասանելի է Քրիեյթիվ Քոմոնս Հղման-Համանման տարածման թույլատրագրի ներքո, առանձին դեպքերում հնարավոր են հավելյալ պայմաններ։ Մանրամասնությունների համար այցելեք՝ Օգտագործման պայմաններ։

